
 

 

 

 

 

Tónmennt á tímum nýrrar tækni 

Kennsluhættir og viðfangsefni í tónmennt við  

upphaf 21. aldar 
 

 

 

Kristinn Ingi Austmar Guðnason 

 

 

 

 

 

Lokaverkefni til M.Ed.-prófs  

Kennaradeild 

 

 

 





 

 

 

 

 

 

 

 

Tónmennt á tímum nýrrar tækni 

Kennsluhættir og viðfangsefni í tónmennt við 

upphaf 21. aldar 

 

 

 

Kristinn Ingi Austmar Guðnason 

 

 

 

 

 

 

 

 

 

Lokaverkefni til M.ed-prófs í Kennaradeild 

Leiðbeinandi: Helga Rut Guðmundsdóttir 

 

Kennaradeild 

Menntavísindasvið Háskóla Íslands 
Júní 2014  



 

 

 

 

 

 

 

 

 

 

 

 

 

 

 

 

 

 

 

 

 

 

 

 

Tónmennt á tímum nýrrar tækni 

 

Ritgerð þessi er 30 eininga lokaverkefni til meistaraprófs við 

Kennaradeild, Menntavísindasviðs Háskóla Íslands. 

 

© 2015 Kristinn Ingi Austmar Guðnason 

Ritgerðina má ekki afrita nema með leyfi höfundar. 

 

Prentun: Háskólaprent 

Reykjavík, 2015  



 

3 

Formáli 

Þessi rannsóknarritgerð var unnin sem meistaraprófsverkefni til fullnaðar 

M.ed.-prófi í Grunnskólakennarafræðum með áherslu á tónlist, leiklist og 

dans. Ritgerðin gildir sem 30 ECTS - einingar og byggir á niðurstöðum 

megindlegrar rannsóknar á notkun tónmenntakennara í íslenskum 

grunnskólum á tölvum í kennslu.  

Ég hef alltaf haft mikinn áhuga á þeim möguleikum sem nútímatækni 

býður upp á og því hvaða leiðir hægt sé að fara til að einfalda sér hlutina 

með notkun hennar. Þróun tölvutækninnar síðustu ár hefur verið ótrúlega 

hröð, sér í lagi á sviði tónlistar. Í dag er hægt að gera ótrúlegustu hluti með 

tækjunum sem flestir ganga með daglega þ.e. snjalltækjunum, símunum og 

spjaldtölvunum. Undanfarið hefur maður heyrt af og séð í fjölmiðlum að 

íslenskir grunnskólar séu að tölvuvæðast og þá er oft á tíðum ákveðið að 

taka inn spjaldtölvur fremur en borðtölvur.  

Kveikjan að þessu lokaverkefni er að skoða hvort og þá hvernig 

tónmenntakennarar séu farnir að nýta sér þessa tækni í kennslu. 

Leiðbeinanda mínum Helgu Rut Guðmundsdóttur, dósent við 

Menntavísindasvið þakka ég samstarfið, stuðninginn og ómetanlega aðstoð 

og gagnlegar ábendingar varðandi rannsóknina. 

Ágrip 

Markmið rannsóknarinnar var að skoða hve algengt það er, og á hvaða hátt 

tónmenntakennarar í íslenskum grunnskólum nýti sér tölvutækni við 

kennslu. Það var gert með því að senda rafrænan spurningalista á 

tónmenntakennara. Spurningalistinn innihélt 20 spurningar, bæði 

fjölvalsspurningar og ritunarspurningar.  

Spurningalistinn var sendur til 109  tónmenntakennara í 102 skólum af 

öllu landinu og svöruðu 54 tónmenntakennarar sem gaf svarhlutfallið 

49,5%. Mjög misjafnt var á milli tónmenntakennara hvaða bekkjum þeir 

kenndu tónmennt að staðaldri en munurinn var allt frá tveimur bekkjum 

upp í alla bekki grunnskólans. 

Niðurstöður rannsóknarinnar sýndu að langflestir eða yfir 90% 

þátttakenda hafa aðgang að tölvu og eru þær víða vel nýttar. Heldur færri 

hafa aðgang að spjaldtölvu þó það sé orðið nokkuð algengt.  Helsti 

munurinn á aðgengi að tölvum var sá að þegar um var að ræða borðtölvur 

inni í tónmenntastofunni var oft á tíðum einungis um eina tölvu að ræða. Í 

þeim tilfellum sem spjaldtölvur voru í boði var hins vegar reglan sú að oftast 

voru fleiri en ein spjaldtölva í boði fyrir nemendur til að vinna í. Nokkur 

munur var á hvernig spjaldtölvur voru notaðar samanborið við borðtölvur. Í 

ljós kom að þau viðfangsefni sem unnið var með á spjaldtölvur voru þess 

eðlis að þau virkjuðu nemendur, til dæmis með tónsköpun og útsetningum. 

Borðtölvur voru hinsvegar frekar notaðar í verkefni sem fólu í sér áhorf og 

hlustun. 

Enn sem komið er, er mun algengara að tónmenntakennarar notist við 

borðtölvur í kennslu heldur en spjaldtölvur miðað við niðurstöður 

rannsóknarinnar. Það verður áhugavert að fylgjast með því hvort sú þróun 

verði til þess að spjaldtölvurnar verði algengari í skólastarfi í framtíðinni og 

hvort hún muni hafa breytta kennsluhætti í för með sér.  

Abstract 

Music education and new technology 

The purpose of this study was to examine how much and in what way music 

teachers in icelandic elementary schools use computer technology in their 

teaching. An online questonnaire was sent out to music teachers. The 

questonnaire included twenty questions both multiple choice as well as 

open questions. 

The questionnaire was sent to 109 music teachers in 102 elementary 

schools from all around Iceland and it was completed by 54 music teachers, 

giving the responce rate of 49,5%. The responding teachers taught from 

two grades up to all ten grades of the school they worked in. 

Results indicated that the majority or more than 90% of the participants 

had access to computers and used them quite frequently. Not as many had 

access to tablets although they are becoming more common. The largest 

difference regarding access of computers and tablets was that those who 

had access to a computer in their classroom, often only had access to one 

computer. Those who had access to tablets on the other hand had access to 

many tablets that students could work on, almost all the time. Some 

differences where found in the use of computers in teaching as compared 

to tablets. Assignments on the tablets encouraged students to be actively 

engaged, for example through composing and arranging. Regular 

computers were typically used in more passive activities such as watching 

and listening.  

It is still more common for elementary music teachers to be using 

computers in their teaching, rather than tablets based on the results of this 

study. It will be interesting to follow the development with further 

computerization of the schools. 

1 Inngangur 

Þegar gengið er um grunnskóla nútímans sést vel hve tölvur eru orðnar 

mikið þarfaþing fyrir kennara og nemendur. Það er sama hvaða skólastofu 

komið er í, alls staðar sjást merki þess hve tæknin hefur rutt sér til rúms. Í 

tónlistarkennslu má rekja notkun tækninnar aftur um meira en 40 ár og 

hefur hún stöðugt verið að aukast síðan (Dammers og Richard, J, 2009). 

Óljós skilgreining á því hvað felst í því að nýta sér tækni við tónlistarkennslu 

hefur valdið því að erfitt hefur reynst að mæla aukningu þess hjá 

tónlistarkennurum. Ákveðin tæki tengjast tónlist á beinan og skýrann hátt á 

meðan önnur tæki eru nýtt á sama eða svipaðan hátt á meðal 

tónlistarkennara og almennra kennara (Dorman, 2008).  

   Í þessari ritgerð verður greint frá rannsókn sem framkvæmd var til þess 

að reyna að varpa ljósi á hversu algengt er, og með hvaða hætti 

tónmenntakennarar á Íslandi noti tölvur við sína kennslu. Ég hef alltaf haft 

mikinn áhuga á tölvutækni og þeim fjölmörgu nýju möguleikum sem hún 

býður upp á, sérstaklega í tónmenntakennslu. Með henni getur kennarinn 

t.d. gert alla sína vinnu skilvirkari, æft nemendur í tónheyrn og boðið upp á 

nýjar leiðir í tónsköpun. Farsælir kennarar nota tölvur við kennslu vegna 

þess hve góð kennslutæki þær eru, ekki einungis vegna þess að þær eru í 

boði (Pontiff og Keating, 2003).  

   Í Aðalnámskrá grunnskóla - Listgreinar (2007) er stungið upp á leiðum 

hvernig nýta megi tölvur við tónmenntakennslu í unglingadeild. Þar er sem 

dæmi bent á að hægt sé að láta nemendur semja tónlist í ákveðnum stíl á 

tölvur og nota tölvuna þá sem skráningartæki og flutningstæki. Einnig er 

bent á að hægt sé að láta nemendur vinna með ólíka miðla í tölvum s.s. 

tónlist, texta, myndir, hljóð og kvikmyndir. 

1.1 Uppbygging ritgerðarinnar 

Ritgerðin skiptist í fjóra kafla auk fylgiskjala. Í inngangskafla ritgerðarinnar 

er fjallað um hvernig þessi rannsókn kom til, gildi hennar og markmiðin með 

henni. Í öðrum kafla er fjallað um fræðilegan bakgrunn, notkun á tækni í 

tónlistarkennslu í heiminum og þá þróun sem hefur átt sér stað í 

tónlistartækni.  Einnig er saga tækninotkunar við tónlistarkennslu á Íslandi 

reifuð og að lokum er fjallað um þau tækifæri sem tölvurnar bjóða uppá 

tengdum skapandi kennsluháttum. Í þriðja kaflanum er fjallað um þá aðferð 

sem beitt var við gagnasöfnunina ásamt úrvinnslu og niðurstöðum. Í fjórða 

kaflanum eru niðurstöður rannsóknarinnar reifaðar í texta og myndum. Í 

fimmta kafla, umræðukaflanum, eru niðurstöðurnar skoðaðar með tilliti til 

fyrri rannsókna. Í sjötta kaflanum, lokaorðunum, er rætt um gildi 

rannsóknarinnar og takmarkanir ásamt því sem betur hefði mátt fara. 

1.2 Gildi rannsóknarinnar og markmið 

Fáir hafa rannsakað tækninotkun tónlistarkennara í heiminum og er lítið 

vitað um hvers kyns tæki helst eru notuð og á hvaða hátt þau eru notuð 

(Dorfman, 2008). Mikilvægt er að fylgjast með þróun kennsluaðferða og 

hvort kennarar tileinki sér þau tæki sem þeim býðst. Með tilkomu 

tölvutækninnar opnast ótal leiðir fyrir tónmenntakennara og hún einfaldar 

hluti á borð við að taka upp tónlist, semja tónlist og njóta tónlistar. Notkun 

tölva og annarrar tækni í tónlist verður að haldast í hendur við 

tónlistarmenntun svo að unnt verði að ná settum markmiðum og þróa 

kennsluaðferðir sem eru sveigjanlegar, áhugaverðar og hentugar til að 

þjálfa raunverulega hæfileika í tónlist (Dittmar & Cano, 2012). 

   Megintilgangur þessarar rannsóknar var að skoða hversu algengt það 

sé að íslenskir tónmenntakennarar nýti sér þá tölvutækni sem þeim býðst í 

kennslu sinni og á hvaða hátt þeir nýti hana helst. Þessi rannsókn er líklega 

sú fyrsta á Íslandi sem snýr eingöngu að þessum þætti. Vonast er til að 

niðurstöður rannsóknarinnar muni gefa einhverja hugmynd um hverjir það 

eru helst sem notfæri sér tölvur í kennslu. Einnig er áhugavert að kanna 

hvort menntun, lífaldur eða starfsaldur hafi áhrif á tölvunotkun 

tónmenntakennara. 

 Því miður er kennsluefni fyrir notkun á tölvum í tónmennt af skornum 

skammti á íslensku og raunar kennsluefni fyrir tónmennt almennt. Þar af 

leiðandi þurfa kennarar oft á tíðum sjálfir að búa til verkefni eða leita að 

kennsluefni erlendis frá (Helga Rut Guðmundsdóttir, 2013). Því er einnig 

vonast til að rannsóknin muni gefa hugmyndir að áhugaverðum leiðum til 

að nýta tölvur við tónmenntakennslu sem hugsanlega gætu nýst öðrum 

tónmenntakennurum sem hefðu áhuga á að auka notkun á tölvum í kennslu 

sinni.   

2 Tækni - tölvunotkun í skólastarfi 

Tölvur og önnur tækni eru orðin ómissandi hluti af verkfærum og 

kennsluáhöldum kennara. Þær henta vel til allrar skipulagsvinnu og bjóða 

upp á ýmsa samskiptamöguleika en nægir það til að útskýra útbreiðslu 

þeirra í skólastarfinu?  

Löngum hefur læsi verið tengt við þá kunnáttu að koma eigin hugsunum í 

letur og að skilja ritaðan texta. Með tímanum hafa hugmyndir manna um 

læsi breyst og fjöldi ólíkra tegunda læsis verið skilgreindar. Sem dæmi má 

nefna tilfinningalæsi, fjármálalæsi og miðlalæsi af ýmsu tagi. Í Aðalnámskrá 

grunnskóla frá 2013 segir: 

Tölvur og stafræn samskiptatæki teljast víða ómissandi þáttur í 

daglegu lífi fólks, heima jafnt sem á vinnustað, og þykja orðið 

sjálfsögð verkfæri í skólastarfi. Þar skiptir það höfuðmáli að 

tölvurnar eru ekki aðeins öflug ritvinnslu- eða reikningsverkfæri 

heldur tól sem má nota til fjölþættrar merkingarsköpunar, t.d. 

með notkun myndmáls. Nemendur og kennarar þurfa því ekki 

að binda sig við prentmálið heldur býður tölvutæknin upp á að 

þeir noti fleiri mál við nám og kennslu (Aðalnámskrá 

grunnskóla, 2013, bls. 19). 

Með tilkomu tölvutækninnar urðu til ný hugtök á borð við stafrænt læsi, 

miðlamennt og miðlalæsi. Með stafrænu læsi er átt við þá kunnáttu sem 

fólk þarf að tileinka sér til að geta nýtt tölvutækni á viðeigandi hátt. 

Miðlamennt vísar til skólastarfs þar sem nemendur læra að nota og leggja 

mat á ýmsa miðla við nám sitt, bæði til upplýsingaöflunar og til 

framsetningar eigin verka. Hið síðastnefnda, miðlalæsi er notað yfir þá færni 

sem nemendur öðlast við það að vinna með miðlamennt í námi 

(Aðalnámskrá grunnskóla, 2013). 

Samkvæmt Dittmar o.fl. (2012) hefur hin öra þróun síðustu ára á 

tækninotkun í tónlist breytt því hvernig fólk hlustar á og nýtur tónlistar í 

dag. Aðgangur fólks að tónlist hefur aukist mikið og notast æ fleiri við netið 

til að leita sér upplýsinga. Eftir því sem notkun tölva og netsins eykst í 

tónlistarkennslu, færist kennslan ætíð nær því að vera óformleg. Nú orðið 

er til fjöldi ólíkra forrita ásamt ýmsum upplýsingaveitum á netinu á borð við 

wikipedia, youtube, google og fleiri sem nýtast á mjög fjölbreyttan hátt í 

tónlistarkennslu. Mörg þeirra forrita sem algeng eru bjóða upp á tónsköpun 

og hljóðblöndun á sjónrænan hátt þar sem hægt er að teikna inn laglínur og 

takta  með mun einfaldari hætti en áður var mögulegt. Þessi forrit gera 

öllum kleift að semja tónlist, óháð því hvort viðkomandi kunni að leika á 

hljóðfæri eða ekki. Sum forrit bjóða upp á að spila undirleik en öll eiga þessi 

forrit það sameiginlegt að hafa gert tónlistarþjálfun auðveldari og 

þýðingarmeiri en hún hefur nokkru sinni verið (Ho, 2007). 

Í bandarískri rannsókn sem framkvæmd var af þeim Taylor og Deal 

(2003) kemur fram að aðeins um 25% tónlistarkennara nýti sér tækni við 

kennsluna. Taka ber fram að í þeirri rannsókn var talað um ,,technology in 

music education" en undir það falla öll tæki s.s. hljómflutningstæki, 

myndvarpi, sjónvarp og fleira. Einnig kom í ljós að viðhorf tónlistarkennara 

til notkunar á tækni í kennslu væri jákvæð en margir töldu sig ekki hafa þá 

þekkingu sem þyrfti til að nýta sér tæknina til fullnustu.  

Dorfman (2008) dró þá ályktun eftir að hafa framkvæmt rannsókn sína á 

tækninotkun tónmenntakennara í Ohio fylki í bandaríkjunum að helstu 

þættir sem hefðu áhrif á innleiðingu notkunar á tækni í tónlistarkennslu 

væru bakgrunnur, þjálfun og viðhorf kennarans, aðstæður og aðbúnaður í 

skólanum og þau atriði sem skuli leggja áherslu á í tónmennt samkvæmt 

námskránni annars vegar og skólanum hins vegar. 

Þegar tölvuvæðing grunnskólanna hófst var stefnt að því að ákveðnu 

hlutfalli á milli fjölda nemenda og fjölda tölva yrði náð. Það hefur tekist 

ágætlega þrátt fyrir að dregið hafi úr endurnýjun tölvukosts á undanförnum 

árum. Reykjavíkurborg segist ætla að styðja við þróunarverkefni er snúa að 

innleiðingu tölvutækni í skólastarfi, hvort sem um er að ræða að semja nýtt 

námsefni eða nýtingu nýrra tækja eins og spjaldtölva, lestölva og snjallsíma 

(Hilmar Sigurðsson ofl., 2011) 

Evrópusambandið lét gera rannsókn um notkun upplýsingatækni í 

skólastarfi veturinn 2011-2012. Samkvæmt niðurstöðum hennar eru að 

meðaltali þrír til sjö nemendur um hverja tölvu í þeim löndum sem tóku 

þátt í rannsókninni. Aðeins í þremur þátttökulöndum voru fleiri en sex 

nemendur um hverja tölvu en til samanburðar voru að meðaltali 20 

nemendur um hverja tölvu árið 2000. Þrátt fyrir vilja kennara til að nýta 

tölvur betur í kennslu þykir þróunin svo hröð að þeim finnst þeir eiga erfitt 

með að fylgja henni (European Commission, 2013, bls. 35 og 75). Til 

samanburðar var meðalfjöldi nemenda á hverja tölvu á Íslandi 4,6 árið 2013 

og meðalfjöldi nemenda á hverja spjaldtölvu var 33,2 (Valgerður F. 

Ágústsdóttir, 2013, bls. 6) 

2.1 Notkun spjaldtölva í skólastarfi 

Spjaldtölvur komu fyrst fram á sjónarsviðið í þeirri mynd sem við þekkjum 

þær árið 2010 þegar tölvurisinn Apple svipti hulunni af hinum svokallaða 

iPad. Menn höfðu þó gert tilraunir með svipuð tæki allt frá árinu 1957.  

Spjaldtölvur eru létt og meðfærileg snjalltæki með snertiskjá sem ætlaðar 

eru að brúa bilið á milli snjallsíma og fartölvu. Þær ganga fyrir innbyggðum 

rafhlöðum, tengjast netinu þráðlaust og geta geymt þó nokkuð magn af 

gögnum á innbyggðu minni (Tablet Computer, 2013).  Spjaldtölvur eru ný 

tækni sem bjóða upp á nýja notkunarmöguleika í upplýsingatækni og eru í 

senn myndavél, hljóðupptökutæki, myndbandsupptökuvél, hljóðver, 

bókasafn, hljóðfæri o.fl. Spjaldtölvur eru hannaðar sem einstaklingstæki og 

henta því sérstaklega vel í fjölbreytilegu og einstaklingsmiðuðu umhverfi. 

Þær er hægt að nota hvar og hvenær sem er og eru afar notendavænar. 

Spjaldtölvur spara tíma og fyrirhöfn, þær eru fljótar að ræsa sig upp, 

rafhlaðan endist út daginn og ekki þarf að flytja heilu bekkina á milli stofa 

yfir í tölvuverið (Ómar Ö. Magnússon, e.d.). 

Í marsmánuði 2014  var skipaður starfshópur á vegum skóla- og 

frístundasviðs Reykjavíkur sem hafði það að markmiði að greina stöðu og 

gera tillögur að markmiðum og leiðum sem gætu stutt við framþróun og 

notkun á snjalltækjum í grunnskólum. Samkvæmt niðurstöðum þeirra er 

notkun á spjaldtölvum í skólum um margt ólík tölvukennslu í þeirri mynd 

sem við þekkjum hana helst, þ.e. tengd fingrasetningu í ritvinnslu og 

uppsetningu skyggnusýningar. Mun algengari sé margvísleg notkun þvert á 

námssvið og notkun sem tengist grunnþáttunum og lykilhæfninni á beinan 

hátt (Þorbjörg St. Þorsteinsdóttir og fleiri, 2014). 

Með tilkomu spjaldtölvanna opnuðust enn fleiri leiðir til að nýta 

tölvutækni við kennslu. Helsti kosturinn sem spjaldtölvur hafa fram yfir 

almennar borðtölvur og fartölvur er hversu handhægar og meðfærilegar 

þær eru. Þar af leiðandi geta skólar átt sett af spjaldtölvum sem hægt er að 

flytja á milli staða á einfaldan hátt og því heyra tölvustofur og þungir 

fartölvuvagnar sögunni til. Samkvæmt skýrslu um þróunarverkefnið 

Spjaldtölvur í Norðlingaskóla gæti það sem ætti stærstan þátt í hægri þróun 

á notkun tækninýjunga við kennslu verið of fáar tölvur og takmarkað 

aðgengi að þeim (Sólveig Jakobsdóttir, Skúlína H. Kjartansdóttir, Helga Ó. S. 

Þórormsdóttir og Ragnheiður L. Pálsdóttir, 2012). Vinsælastar eru 

spjaldtölvurnar frá Apple sem kallast iPad en síðustu fimm ár hefur 

smáforritum fyrir snjallsíma og spjaldtölvur fjölgað verulega. Fjöldamörg 

þessara smáforrita eru hönnuð til að vinna með tónlist á ýmsan hátt og 

þeim fjölgar með hverjum deginum. Mörg þessara forrita nýta svokallaða 

MIR  (e. music information retrieval) tækni en hún byggist á að forritin geta 

unnið ýmsar upplýsingar úr lögum á borð við að greina takt þeirra, laglínur 

o.fl (Ruismaki, Juvonen & Lehtonen, 2013).  

Nokkuð er um að skólar á Íslandi séu farnir að nýta sér 

spjaldtölvutæknina. Biophilia kennsluverkefnið, sem þróað var af Björk 

Guðmundsdóttur tónlistarkonu í samstarfi við Háskóla Íslands vakti 

talsverða athygli á sínum tíma og var verkefnið sérstaklega styrkt af 

Reykjavíkurborg. Helstu markmiðin með því verkefni voru að auka áhuga 

fólks á notkun tækni í kennslu og að ýta undir nýsköpun í skólastarfi með því 

að sameina náttúruvísindi, sköpun og tækni (Arnfríður S. Valdimarsdóttir og 

Auður R. Þorgeirsdóttir, 2014).  

Annað dæmi um að íslenskir skólar séu farnir að nýta sér spjaldtölvur er 
frétt frá 2013 þar sem segir að Mentor sé að vinna í því að hanna viðmót 
fyrir spjaldtölvur. Mentor-kerfið er skráningarkerfi sem margir kennarar, 
nemendur og foreldrar nota daglega bæði til ýmissa skráninga sem og 
samskipta á milli heimilis og skóla (Mentor hannar viðmót fyrir spjaldtölvur, 
2013).  

Niðurstöður könnunar Sambands íslenskra sveitarfélaga frá 2013 á 
tækjakosti grunnskólanna sýna að ríflega helmingur þeirra skóla sem svara 
spurningunni eiga engar spjaldtölvur. Tæplega fjórðungur skóla á 1-5 og í 
9% þátttökuskólum könnunarinnar  er fjöldi spjaldtölva á bilinu 11-20. 
Aðeins í litlum hluta skóla eða 4% má segja að spjaldtölvueign sé mikil eða 
30 og fleiri. Efst á forgangslista í 26 skólum eða í tæplega þriðjungi þeirra er 
að fjölga spjaldtölvum fyrir nemendur. Næst efst á forgangslista hjá 16 
skólum er að fjölga spjaldtölvum fyrir kennara (Valgerður F. Ágústsdóttir, 
2013, bls. 6). Þessar niðurstöður benda til þess að möguleikar til aukinnar 
notkunar á tækni í kennslu séu miklir.  

Áður en skólar fara í fjárfestingar á slíkum tækjum verður að liggja fyrir 
nákvæm áætlun um í hvað þær skulu notaðar á kennslufræðilegum 
grundvelli. Vissulega er tæknin ein og sér spennandi en hún er vita 
gangslaus ef kennarar og starfsfólk skólans hefur ekki þá þekkingu sem þarf 
til að nýta sér hana (Þorbjörg St. Þorsteinsdóttir og fleiri, 2014).    

Í meistararitgerð Jóhönnu Þorvaldsdóttur (2014) þar sem hún rannsakar 
ávinninginn sem hlýst af notkun spjaldtölva á yngsta stigi kemur fram að 
kennarar væru bara rétt að byrja að átta sig á möguleikunum sem 
spjaldtölvurnar gæfu. Í viðtölum sem Jóhanna tók við kennara kemur fram 
að þeir finndu fyrir því að tækni væri stór þáttur í daglegu lífi nemenda 
sinna og voru því sammála um að innleiðing spjaldtölva í skólastarf væri 
eðlilegt skref í skólaþróun. Einnig kom fram að kennurum þóttu spjaldtölvur 
í námi auka virkni nemenda og dæmi voru um að þær virkuðu sérstaklega 
vel í að vekja áhuga hjá neikvæðum nemendum.   

2.2 Tónmennt í íslenskum grunnskólum 

Í íslenskum grunnskólum hefur þeim skólum sem bjóða upp á 

tónmenntakennslu fjölgað lítillega, en á árunum 1981-1982 var hlutfall 

þeirra tæp 59 af hundraði en skólaárið 2004-2005 hafði hlutfallið hækkað 

upp í rúm 79 af hundraði (Helga Rut Guðmundsdóttir, 2008). Tónmennt, 

myndmennt, textílmennt, heimilisfræði og smíði eru skyldunámsgreinar 

fyrstu sjö eða átta ár grunnskólans en síðan má bjóða þær sem valgreinar á 

unglingastigi (Aðalnámskrá; Listgreinar, 2007). Heildartími list- og 

verkgreina á öllum skólastigum eiga að vera 2080 mínútur á viku en er svo 

undir skólastjórnendum komið hvernig þeim tíma er skipt milli greinanna 

(Aðalnámskrá Grunnskóla - Greinasvið, 2013). Enn fremur segir í 

Aðalnámskránni að sviðin tvö, list- og verkgreinar skuli hafa jafnt vægi innan 

heildartímans.  

Á Íslandi hafa verið gerðar nokkrar rannsóknir á algengi og útbreiðslu 

tónmenntakennslu á Íslandi, m.a. af Menntamálaráðuneytinu (1983; 2003). 

Í tveimur af þessum rannsóknum var sérstaklega athugað með hag og 

aðbúnað tónmenntakennaranna. Sú fyrri var rannsókn á útbreiðslu 

tónmenntakennslu á Íslandi þar sem Helga Rut (2008) skoðaði meðal annars 

þær aðstæður sem tónmenntakennarar störfuðu við sem og viðhorf 

skólastjórnenda til tónmenntakennslu. Sú seinni var rannsókn sem gerð var 

á starfsháttum í grunnskólum við upphaf 21. aldar sem gefin var út vorið 

2014 af hópi kennara við Háskóla Íslands (Gerður G. Óskarsdóttir, 2014). 

Aðrar rannsóknir sem gerðar hafa verið á listkennslu á Íslandi eru rannsókn 

Ann Bamford (2009) prófessors við Listaháskólann í London þar sem hún 

rannsakaði gæði listkennslu í íslenskum grunnskólum á árunum 2008-2009. 

Þar áður höfðu tvær kannanir verið gerðar á útbreiðslu tónmenntakennslu á 

landinu öllu, sú fyrri árið 1983 og hin árið 2003, báðar framkvæmdar af 

Menntamálaráðuneytinu.  

Rannsóknin sem gerð var á starfsháttum við upphaf 21. aldar er ein 

umfangsmesta rannsókn á skólastarfi sem gerð hefur verið hér á landi og 

fór fram á árunum 2009 - 2013. Þar kemur fram að í öllum skólunum fjórum 

sem voru sérstaklega heimsóttir til að skoða tónmennt voru sérstakar 

tónmenntastofur. Í einum skólanna fór tónmenntakennslan einnig fram í 

tölvustofu skólans þar sem voru 12 hljómborð auk 14 tölva. Einnig kemur 

fram að í öllum stofunum hafi verið eina eða fleiri tölvur að sjá (Gerður G., 

2014). Ekki hefur verið sérstakri athygli beint að spjaldtölvukosti skólanna í 

þessari rannsókn. 

Í rannsókn Helgu Rutar (2008) kemur fram að 47% þeirra skóla sem 

tónmennt var kennd í bauðst kennurum að nýta sér tölvur við kennsluna og 

höfðu þeir allir að lágmarki eina tölvu hjá sér inni í tónmenntastofunni. Það 

þótti nokkuð hátt hlutfall, í ljósi þess að ekkert námsefni hafði verið gefið út 

fyrir notkun tölva í tónmennt þegar rannsóknin var framkvæmd. 

Samkvæmt meistararitgerð Árnýjar I. Pálsdóttur (2012, bls. 61) vilja 

nemendur í íslenskum grunnskólum nýta tölvur betur við nám sitt en það 

sem hamli því sé lélegur búnaður sem sé illa nothæfur. Nemendur í fjórum 

af sex skólum sem Árný skoðaði kvörtuðu yfir lélegum tölvubúnaði.  

Á vormánuðum 2013 var gerð könnun á vegum Sambands íslenskra 

sveitarfélaga á tækjakostum grunnskóla landsins. Þar kemur fram að 

borðtölvueign þeirra er bæði mikil og almenn. Þriðjungur þátttökuskólanna 

hefur í eigu sinni 1-15 borðtölvur fyrir nemendur og tæplega 40% þeirra 

eiga 16-30 borðtölvur. Þeir skólar sem eiga hvað flestar borðtölvur eiga á 

bilinu 91-105 (Valgerður F. Ágústsdóttir, 2013, bls. 4). 

2.3 Tölvur í tónmennt 

Notkun tölvutækni í tónmenntakennslu á Íslandi á sér nokkuð langa sögu en 

í blaðagrein frá 1998 sem Flosi Einarsson, tónmenntakennari í Grundaskóla 

á Akranesi, sendi frá sér talar hann um þá möguleika sem tölvur bjóða upp á 

í kennslunni. Þegar hann skrifar greinina hafði hann nokkurra ára reynslu af 

notkun tölva í tónmenntakennslunni og má ætla að aðrir kennarar hafi 

einnig verið farnir að nýta sér tölvutæknina á þessum tíma.    

Námsgagnastofnun hefur gefið út námsefni sem kallast Tónlist og tölvur 

en það er ætlað til tónmenntakennslu í 7. - 10. bekk og er höfundur þess 

Flosi Einarsson. Námsefnið var gefið út árið 2005 og fjallaði um þá 

möguleika sem tölvur buðu upp á og sagt var frá tónlistarforritum þess tíma 

og hvernig þau virkuðu ásamt æfingum og verkefnum tengdum þeim. Þetta 

er eina námsefnið fyrir tölvur í tónmennt sem gefið hefur verið út á íslensku 

og er að sjálfsögðu barn síns tíma þar sem þróunin er afar hröð. 

2.4 Sköpun í tónmennt  

Í Aðalnámskránni frá 2011 er mjög mikið lagt upp úr að unnið sé með 

sköpun og að sköpunarhæfni nemenda sé þjálfuð á sem fjölbreyttastan 

hátt.  Í þeim tilgangi getur tölvutæknin nýst vel vegna þess hve mikið hún 

hefur auðveldað það að búa til og skapa nýja tónlist. Ferlið verður 

einfaldara og sjónrænna og tölvurnar gera nemendum kleift að prófa nýja 

hluti og ef þeim líkar ekki við breytinguna geta þeir með einföldum hætti 

gert breytingar eftir þörfum. 

Þjálfun á sköpunarhæfni er góð og gild ein og sér en fleiri þættir þjálfast 

við það þegar sköpunarhæfni nemenda eykst. Samkvæmt rannsókn sem 

gerð var á sköpunarhæfni kom í ljós hversu gríðarlega mikilvæg hún er á 

mörgum sviðum eins og t.d. í sálfræði og félagsfræði. Sköpunarhæfni leikur 

stórt hlutverk í ákvarðanatöku og í að leysa vandamál (Koutsoupidou og 

Hargreaves, 2009). Önnur rannsókn þar sem athuguð var sköpunarhæfni 

nemenda í grunnskólum, meðal annars með tilliti til kyns, aldurs og annarra 

þátta, leiddi ýmislegt í ljós. Í rannsókninni var annars vegar lagt fyrir 

Vaughan próf sem mælir hversu taktfastir nemendur eru og hins vegar 

Torrance próf sem mælir flæði, frumleika, hæfni í útfærslu og sveigjanleika 

en hugmyndin var að kanna muninn á sköpunargáfum 2. 4. og 6. bekkinga. 

Rannsóknin leiddi meðal annars í ljós að drengir skoruðu marktækt hærra 

en stúlkur á prófunum  en einnig leiddi hún í ljós að það helst í hendur að 

vera skapandi í tónlist og að vera skapandi í myndlist. Síðast en ekki síst 

leiddi hún í ljós samhengi á milli þess að vera skapandi í tónlist og 

námsárangurs, þó ekki væru það afgerandi niðurstöður (Kiehn, 2003). 

Vonir voru bundnar við að Biophilia, spjaldtölvuverkefni Bjarkar 

Guðmundsdóttur, myndu blása lífi í notkun snjalltækja í tónmenntakennslu 

grunnskóla landsins. Sjálf segist Björk hafa áhuga á þeim möguleikum sem 

spjaldtölvur bjóði upp á fyrir þá sem vilja semja tónlist. Einnig vildi hún gera 

tónsköpun aðgengilega fyrir börn og áhugafólk um tónlist (Helga Rut, 2014). 

Markmiðið með verkefninu hefur því verið að fá nemendur til að vinna með 

spjaldtölvur á skapandi hátt, án þess að þurfa að hafa tónlistarlega 

menntun. Ekki virðast allir sammála um gæði sköpunarþáttar þessa 

verkefnis sér í lagi þeim er tengist kennslufræðilegu gildi þess en eins og 

Helga Rut bendir á í umfjöllun sinni um forritin þá er það galli hversu lokuð 

og heftandi þau eru.  

2.5 Aðferðafræði rannsóknarinnar 

Við upplýsingaöflun þessarar rannsóknar var ákveðið að nota spurningalista 

könnun. Helsti kosturinn við það að nota spurningakönnun er sá að auðvelt 

er að ná til margra og fá hærra svarhlutfall en ef til dæmis væri notast við 

viðtalskönnun. Ekki er þó alltaf samræmi í svörum kennara og því hvernig 

hlutirnir eru í raun og veru. Í rannsókn sem gerð var á meðal 30 reyndra 

tónmenntakennara kom það í ljós að þeir vanmátu mjög hversu miklum 

tíma þeir töldu sig eyða í ákveðin atriði. Rannsóknin fór þannig fram að fyrst 

voru þátttakendur beðnir um að ákvarða þann tíma sem þeir teldu sig nota í 

atriði á borð við, söng, hljóðfæraleik, spuna o.fl. Flestir töldu sig eyða 

mestum tíma í söng og hljóðfæraleik. Þar á eftir var gerð vettvangsathugun 

og niðurstöður hennar bornar saman við svör þátttakendanna. Niðurstöður 

sýndu að langmestur tími fór í útskýringar og tal, ýmist á milli nemenda eða 

kennari við nemendur eða tæplega helmingur af öllum kennslustundum. 

Það sem vakti mesta athygli rannsakandans var að þættir á borð við söng, 

hljóðfæraspil, nótnalestur og nótnaskrift fékk minna en 5% vægi í 

kennslustundunum sem skoðaðar voru (Evelyn K. Orman, 2002).  

Annað sem vert er að hafa í huga er hvort einhver munur sé á þeim 

kennurum sem svöruðu könnuninni og þeim sem ekki svöruðu. Hugsanlega 

eru þeir sem ekki svöruðu minna fyrir tölvunotkun og því ólíklegri til að 

notast við tölvur í sinni kennslu. Þrátt fyrir að það geti verið erfitt að meta 

hversu rétt svör þeirra eru ætti spurningalistakönnun eins og lagt er upp 

með í þessari rannsókn að gefa mikilvægar vísbendingar um viðhorf og 

starfshætti þátttakenda.  

3 Aðferð 

Í þessum kafla verður framkvæmd gagnasöfnunar útskýrð, greint frá 

rannsóknarsniði og að lokum fjallað um þátttakendur rannsóknarinnar. 

Í rannsóknarverkefninu var notkun tónmenntakennara á tölvum í 

skólastarfi skoðuð í þeim tilgangi að átta sig á hvert tækniþróun 

grunnskólanna stefni. Einnig var vonast eftir að rannsóknin gæti varpað ljósi 

á áhugaverðar leiðir fyrir óreyndari kennara til að nýta tölvur í kennslu. Í 

þessari rannsókn var beitt megindlegri aðferðafræði en henni er beitt þegar 

skoða á tengsl á milli hópa eða ólíkra breyta innan þess hóps sem 

rannsakaður er (Sigurlína Davíðsdóttir, 2003). Rannsóknarspurningin sem 

höfð var að leiðarljósi við framkvæmd rannsóknarinnar var: Hversu algengt 

er og með hvaða hætti nýta tónmenntakennarar í íslenskum grunnskólum 

tölvur í sinni kennslu? 

3.1 Gagnasöfnun 

Við gagnasöfnunina var saminn rafrænn spurningalisti sem sendur var, þann 

23. nóvember 2014, á 109 starfandi tónmenntakennara á öllu landinu. Svör 

þátttakenda voru nafnlaus og var spurningalistinn valfrjáls. Netföng flestra 

tónmenntakennara var að finna á vefsíðu viðkomandi grunnskóla en í þeim 

tilfellum sem netföng fundust ekki var hringt í ritara skólans sem gat gefið 

upp netfang starfandi tónmenntakennara. Þann 26. janúar höfðu 37 

þátttakendur af 109 svarað könnuninni sem gaf svarhlutfallið 33,9%. Þá var 

sendur áminningarpóstur á alla tónmenntakennarana og þegar farið var að 

vinna úr svörunum, tveimur vikum höfðu öllu fleirri svarað. 

3.2 Þátttakendur 

Svör þátttakenda (n = 54) vistuðust sjálfkrafa á lokað vefsvæði og var 

svarhlutfallið 49,5%. Meðalaldur þátttakenda var 43,8 ár, sá elsti var 68 ára 

og sá yngsti var 24 ára og var meðal starfsaldur 16 ár, mest 48 ár og minnst 

skemur en eitt ár. 46,3% (n = 25) þátttakenda höfðu lokið bakkalárprófi, 

ýmist frá Háskóla Íslands eða frá öðrum skóla og 18,5% (n = 10) höfðu lokið 

meistaraprófi.  35,2% (n = 19) þátttakenda höfðu annars konar menntun, 

þar af 11 manns sem höfðu útskrifast með tónmenntakennarapróf úr 

Tónlistarskólanum í Reykjavík. 

3.3 Réttmæti rannsókna og siðfræðileg atriði 

Gæði rannsókna eru háðar ýmsum þáttum og byggjast gæði megindlegra 

rannsókna að miklu leyti á innra réttmæti, eða hvort réttir hlutir hafi verið 

mældir til að spurningunum væri svarað. Það var haft að leiðarljósi við gerð 

þessa spurningalista og reynt að haga spurningum þannig að þær gæfu sem 

skýrasta mynd af raunveruleikanum. Ytra réttmæti byggir á því að hægt sé 

að alhæfa um niðurstöður úr einni rannsókn yfir á aðrar aðstæður (Sigurlína 

Davíðsdóttir, 2003). Með svarhlutfallið 49,5% verður ytra réttmæti að 

teljast nokkuð gott vegna þess að í fyrri rannsóknum var algengast að 

svarhlutfall væri á bilinu 30-40% (Dammers, 2009; Dorfman, 2008). 

Viðfangsefni rannsóknarinnar byggir á viðhorfi og reynslu þátttakenda af 

notkun á spjaldtölvum í kennslu og því geta niðurstöðurnar gefið mikilvægar 

upplýsingar um hvert tölvuþróun innan skólanna stefni.  

Ekki var gefið upp hvert nákvæmt rannsóknarefni spurningalistans var en 

það var gert til að auka réttmæti rannsóknarinnar. Ákveðnir annmarkar 

hljótast af því að leggja fyrir spurningakönnun þar sem engar sönnur eru 

fyrir áreiðanleika svara þátttakenda. Ekki er fullkomið samhengi á milli þess 

sem kennarar segjast nýta tíma sinn í og þess sem þeir raunverulega nýta 

hann svo í (Orman, 2002). Þar gæti vettvangsathugun bætt um betur. Engu 

að síður gefur það ákveðna mynd af áherslum þátttakenda þegar þeir segja 

sjálfir frá sínum aðferðum og áherslum. En það er ljóst að mun 

yfirgripsmeiri upplýsingar fást frá mörgum þátttakendum í 

spurningalistakönnun en ef framkvæmd væri vettvangsathugun í fáum 

skólum. 

Mynd 1. Menntun þátttakenda 

Til að gæta trúnaðar vistuðust svör þátttakenda nafnlaust ásamt því að 

þátttaka var valfrjáls. Í lok spurningalistans gafst þátttakendum þó færi á að 

gefa upp netfang ef frekari upplýsinga yrði óskað seinna meir. Átta 

þátttakendur völdu að gefa það upp. 

4 Niðurstöður 

Hér verður greint frá niðurstöðum rannsóknarinnar en þær byggja á 

greiningu á svörum þátttakenda við spurningakönnuninni. Til að átta sig á 

almennum aðstæðum hjá þátttakendum verður fyrst greint frá hvaða 

bekkjum þátttakendar voru að kenna þegar rannsóknin fór fram. Einnig eru 

skoðuð algeng viðfangsefni sem þátttakendur leggja fyrir, burtséð frá því 

hvort notaðar séu tölvur eða ekki. 

Smáforritið Garageband er nefnt af nokkrum þátttakendum en það er 

hljóðvinnsluforrit, hannað af starfsmönnum fyrirtækisins Apple sem 

eingöngu virkar á Apple tækjum. Forritið hefur að geyma mikla hljóðbanka, 

ólík hljóðfæri og fjölda effekta fyrir gítara og aðra hljóðgjafa. Það býður upp 

á taka upp lifandi tónlist sem og stafræna tónlist sem spiluð er í forritinu 

sjálfu. Þar sem forritið virkar eingöngu á tækjum frá Apple má gefa sér að 

þar sem þátttakandi nefnir forritið í tengslum við spjaldtölvur, eigi hann við 

iPad spjaldtölvu. 

4.1 Kennslufyrirkomulag 

Spurt var út í hvaða bekkjum kennararnir væru að kenna tónmennt. Þetta 

var fjölvalsspurning þar sem hægt var að velja allt frá einum bekk upp í alla 

bekki frá 1. upp í 10. Einnig var mögulegt að skrifa inn athugasemd eða 

annars konar svar. 

Mynd 2. Bekkir sem fá reglulega kennslu í tónmennt 

Á mynd 2 sést hvaða bekkjum þátttakendur rannsóknarinnar voru að 

kenna haustið sem rannsóknin var gerð. Þetta er miðað við að bekkirnir séu 

með fasta kennslu í tónmennt á stundatöflu. 

4.2 Bekkir sem nota tölvur 

Þeir sem svöruðu því játandi að nota tölvur í kennslu, ýmist borð- eða 

spjaldtölvur (n=29) voru næst spurðir í hvaða bekkjum tölvur væru helst 

notaðar í tónmenntakennslunni. 

 

Á mynd 3 sést hlutfall þeirra sem nota tölvur við tónmenntakennslu, eftir 

bekkjum og stigum. Þegar niðurstöður fyrir stigin þrjú, yngsta-, mið- og 

unglingastig voru teknar saman dugði að þátttakandi nefndi einn bekk úr 

tilteknu stigi. 

  

Mynd 3. Bekkir þar sem tölvur eru notaðar í tónmenntakennslu 

4.3 Viðfangsefni í tónmennt 

Þátttakendur voru beðnir um merkja við hversu oft ákveðin viðfangsefni 

kæmu við sögu í kennslustundum hjá þeim. Við hvern þátt var hægt að 

merkja við eitt af eftirfarandi: Alltaf, oftast/nokkuð oft, frekar/mjög sjaldan, 

aldrei. Í töflu eitt sést hversu oft þessir þættir koma við sögu í kennslu 

tónmenntakennaranna sem tóku þátt. 

Á mynd 4, sést að algengast er að tónmenntakennarar láti nemendur 

sína syngja í kennslustundum en 30% þátttakenda segjast alltaf láta 

nemendur sína syngja í tónmennt. Næst algengast er að nemendur hlusti á 

tónlist en 20% kennara sögðust alltaf láta nemendur sína gera það. 

Óalgengast var að kennarar létu nemendur sína vinna verkefni á blöðum 

eða í vinnubókum en 15% þátttakenda sögðust aldrei láta nemendur sína 

gera það. 

 

 

 

 

Mynd 4. Viðfangsefni í tónmennt og hversu algeng þau eru samkvæmt svörum 
þátttakenda 

4.4 Aðgengi kennaranna að tölvum 

Þátttakendur voru beðnir um að tilgreina hvort þeir hefðu borð- eða 

fartölvu inni í tónmennta–

stofu hjá sér og svöruðu 93% 

(n=50) því að þeir hefðu  

eina borð- eða fartölvu inni í 

stofu hjá sér. Einnig voru 

þátttakendur spurðir hvort 

þeir hefðu spjaldtölvu til 

umráða og svöruðu 46% 

(n=25) því játandi.  

 

                         

Þátttakendur voru einnig 

spurðir hvort þeir hefðu 

fleiri en eina borð- eða 

spjaldtölvu og svöruðu 

26% (n=14) þeirra sem 

höfðu borð- eða fartölvu 

inni í stofu hjá sér að þeir 

hefðu fleiri en eina tölvu. 

Ögn fleiri eða 33% (n=18) 

þátttakenda sem notuðust 

við spjaldtölvur í kennslu höfðu 

aðgang að fleiri en einni 

spjaldtölvu. Meðalfjöldi spjaldtölva hjá þeim sem nýttu þær í kennslu var 6 

en þeir sem höfðu aðgang að flestum höfðu aðgang að tuttugu spjaldtölvum 

á meðan sumir höfðu einungis aðgang að einni. Nær allir höfðu aðgang að 

minnst einni tölvu og helmingurinn að fleiri en einni tölvu. Helmingurinn 

hafði einnig aðgang að spjaldtölvu en um 35% aðgang að fleiri en einni 

spjaldtölvu. 

 

 

 

 

 

Mynd 5. Aðgengi kennaranna að tölvum 

Mynd 6. Aðgengi kennaranna að tölvum 2 

4.5 Notkun kennaranna á tölvum 

 

Á mynd 7 sést hversu algengt það er að tónmenntakennarar nýti sér tölvur 

við kennslu, annars vegar borðtölvur og hins vegar spjaldtölvur. Taka ber 

fram að 40 þátttakendur svöruðu spurningunni um tíðni notkunar á 

borðtölvum og 30 fyrir spjaldtölvurnar. 

  

 

 

 

 

 

 

 

 

Mynd 7. Tíðni notkunar á tölvum í kennslu. 

Mynd 8. Notkun þátttakenda á spjaldtölvum eftir aldri 

Mynd 10 sýnir algeng verkefni sem þátttakendur láta nemendur sína vinna í 

borðtölvum. Spurningin var opin og því þurfti að flokka og taka saman 

niðurstöður úr svörunum.   

 

 

Mynd 9. Notkun þátttakenda á spjaldtölvum í kennslu eftir aldri. Myndin sýnir 
hlutfall þeirra sem nota spjaldtölvur í kennslu á tilteknu aldursbili. 

Mynd 10. Algeng verkefni sem unnin eru á borðtölvur 

Í spurningalistanum var einnig spurt um hvernig þeir 

tónmenntakennarar sem höfðu aðgang að spjaldtölvum, notuðu þær helst 

við kennslu. Þar var einnig algengast að þær væru nýttar við upptökur en 

rúmlega helmingur þátttakenda nefndu það. Einnig var nefnt að þær væru 

notaðar til að finna texta og hljóma við lög, að þær væru notaðar sem 

hljóðfæri og að nemendur væru látnir semja tónlist á þær. Til gamans var 

tekið saman hversu margir nefndu tónvinnsluforritið Garageband við 

spurningunni um hvernig spjaldtölvur væru helst nýttar í tímum og sést hve 

stór hluti nefndu það á mynd 11 en eins og áður hefur komið fram virkar 

Garageband eingöngu á iPad spjaldtölvum.  

4.5.1 Algeng forrit 

Ekki var spurt sérstaklega út í hvaða tölvuforrit þátttakendur notuðu í 

kennslu en samt sem áður voru nokkur forrit nefnd. Hér kemur listi yfir þau 

forrit sem nefnd voru og stutt lýsing á helstu eiginleikum þeirra.  

Hljóðvinnslu- og upptökuforrit: 

 Garageband - tónvinnslu- og upptökuforrit fyrir Apple tölvur sem 

býður einnig upp á spila tónlist í rauntíma.  

 Sound Oscillator - forrit sem býður upp á að vinna með ólík 

blæbrigði hljóðheimsins.  

 Live-Logic - tónvinnslu- og upptökuforrit  

 Biophilia - forrit sem býður upp á að vinna með tónlist Bjarkar 

Guðmundsdóttur á skapandi hátt.  

Mynd 11. Algeng verkefni sem unnin eru á spjaldtölvur 

Forrit sem þjálfa tónfræði, tónheyrn og ýmsar staðreyndir: 

 MSO Learn -  forrit sem býður upp á skemmtilegar kynningar á 

hljóðfærum og tónlistarmönnum.  

 Háskaleikur - fjöldi leikja sem tengjast ólíkum þáttum tónlistar 

(tónfræði, tónheyrn og staðreyndaþekking).  

 Tónmenntavefurinn - alhliða tónlistarkennslusvæði á netinu.  

Annars konar forrit sem voru nefnd: 

 Youtube - gríðarstór veita myndbanda og tónlistar.   

 Sibelius - nótnaskriftarforrit. Gott til að nota til útsetninga og það 

býður upp á að hækka og lækka um tóntegund. Líklega oftast notað 

af kennaranum sjálfum.  

 Dropbox - vefur sem býður upp á að geyma gögn á, t.d. söngtexta, 

sem eru þá aðgengilegir í hvaða tölvu sem er.  

(itunes.apple.com; www.tonmennt.com; www.dropbox.com) 

4.6 Skapandi vinnubrögð 

Án þess að skilgreina skapandi vinnubrögð í tónmennt voru kennarar beðnir 

um að nefna dæmi um skapandi vinnu sem þeir létu nemendur sína vinna. 

 

Mynd 12. Skapandi verkefni að mati þátttakenda 

 Á mynd 12 má sjá hver algengustu svörin við spurningunni voru. Svör 

þátttakenda voru margvísleg og ólík sem sýnir hversu ólíkt fólk skilgreinir 

það að vera skapandi. Algengast var að þátttakendur nefndu að þeir létu 

nemendur sína semja hljóð- eða tónverk eða 63% (n=34). Næst algengast 

var að þátttakendur nefndu það að láta nemendur spinna en 19% (n=10) 

nefndu það og þriðja algengasta svarið var að láta nemendur útsetja lög eða 

15% (n=8).  

5 Umræður 

Markmiðið með rannsókninni var að kanna algengi þess að 

tónmenntakennarar notist við tölvur eða spjaldtölvur í kennslu sinni. Einnig 

var leitast við að skoða á hvaða hátt tölvur væru nýttar, með von um að 

varpa ljósi á nýjar og áhugaverðar leiðir til að nota þær. Þar fyrir utan varpar 

rannsóknin ljósi á það í hvaða bekkjum algengast er að haldið sé úti 

reglulegri tónmenntakennslu og á hvaða stigum skólans algengast sé að 

notaðar séu tölvur í kennslu.  

5.1 Þátttakendur 

Meðalstarfsaldur tónmenntakennaranna í þessari rannsókn var 16 ár sem 

verður að teljast hár starfsaldur. Meðalstarfsaldur þeirra list- og 

verkgreinakennara sem tóku þátt í starfsháttarannsókninni árið 2014 var 11 

ár. Hjá tónmenntakennurum í rannsókn Helgu Rutar frá 2013 var 

meðalstarfsaldur rúm 15 ár og hjá þátttakendum í rannsókn Helgu Rutar frá 

2008 var starfsaldurinn allt frá 1 upp í 34 ár. (Gerður G., 2014, Helga Rut, 

2013; Helga Rut, 2008). Til samanburðar var meðalstarfsaldur allra kennara 

sem voru í úrtaki í rannsókn á líðan grunnskólakennara 14 ár og í úrtaki fyrir 

rannsókn á starfsháttum í grunnskólum var meðaltalið 13,5 ár (Anna Dóra 

Steinþórsdóttir, 2009; Amalía Björnsdóttir og Kristín Valsdóttir, 2010). Af 

þessu sést að meðalstarfsaldur tónmenntakennara er ef til vill í hærri 

kantinum miðað við aðra grunnskólakennara. 

Menntun þátttakenda þessarar rannsóknar var nokkuð fjölbreytt og ólík 

þeim niðurstöðum sem fengust í starfsháttarannsókninni frá 2014. Sem 

dæmi höfðu 67% þátttakenda starfsháttarannsóknarinnar lokið prófi frá 

Kennaraháskóla Íslands, Kennaraskóla Íslands eða Íþróttakennaraskóla 

Íslands miðað við 28% þátttakenda þessarar rannsóknar. Ekki er hægt að 

segja til um frá hvaða stofnunum þeir hafi útskrifast sem segjast hafa 

Bakkalár eða Meistaragráðu. 

5.2 Kennslufyrirkomulag 

Úr niðurstöðum má lesa hvaða bekkjum þátttakendur kenndu reglulega, 

haustið sem rannsóknin var gerð sem og hve algengt það var að hver bekkur 

fyrir sig, hefði fasta kennslustund í tónmennt. Í ljós kom að samkvæmt 

svörum þátttakenda er algengast að 4. bekkur fái reglulega 

tónmenntakennslu, þ.e. að tónmennt sé fastur tími í stundatöflunni hjá 

þeim en það er tilfellið hjá 85% (n=46) þátttakenda. Næst algengast er að 2. 

bekkur fái reglulega tónmenntakennslu. Fyrir utan það að þátttakendur 

væru að kenna þessum bekkjum reglulega var víða í boði ýmiss konar val, og 

þá yfirleitt fyrir elstu bekkina. Sem dæmi voru sumstaðar kór eða 

samsöngur í boði fyrir nemendur á elsta stigi, sumstaðar var hljómsveitarval 

og annars staðar gátu nemendur valið úr nokkrum listgreinum. Einnig er 

algengt í skólum að nemendur læri ákveðna list- eða verkgrein helming 

vetrarins og svo er vanalega skipt um áramót. Úr mynd 1 má lesa að 

algengast er að nemendur á yngsta stigi eða 1.-4. bekk, fái fasta 

tónmenntatíma og svo fer þeim skólum ört fækkandi sem bjóða upp á 

reglulega tónmenntakennslu þegar í eldri bekkina er komið. Þessar 

niðurstöður ríma bæði við niðurstöður rannsóknar Helgu Rutar (2008), sem 

og skýrslu Menntamálaráðuneytisins frá 2003 þar sem sama mynstur kemur 

upp. 

5.3 Bekkir sem nota tölvur 

Í kjölfarið af spurningunni um hvort viðkomandi nýtti sér tölvur í kennslu 

voru þátttakendur beðnir um að svara með hvaða bekkjum þeir gerðu það 

helst. Svo virðist sem afgerandi flestir nýti tölvur við kennslu hjá nemendum 

á miðstigi. Þegar niðurstöður fyrir stigin þrjú voru tekin saman þurftu 

þátttakendur ekki að nefna alla bekki stigsins til að það yrði talið með í 

útreikningi heldur dugði að einn bekkur úr stiginu væri nefndur. Sem dæmi 

ef þátttakandi segði að hann nýtti tölvur með 2. og 6. bekk í tónmennt var 

það reiknað þannig að tölvur væru notaðar með yngsta- og miðstigi 

viðkomandi skóla. Á mynd 2 má sjá að hæsta hlutfall svarenda notar tölvur í 

tónmenntakennslu hjá 6. bekk eða 72%. Enga vísbendingu er að sjá um það 

hvers vegna algengara sé að notaðar séu tölvur í tónmenntakennslu með 

miðstigsnemendum. Einn nefndi að tölvur væru helst nýttar á miðstigi 

vegna þess að Biophilia verkefnið væri sérstaklega ætlað börnum á miðstigi. 

Hugsanleg skýring á því hvers vegna unglingastig er lægra í hlutfalli er sú að 

mun minna er um að nemendur á unglingastigi fái tónmenntakennslu yfir 

höfuð og því voru elstu bekkirnir nefndir svona sjaldan.  

5.4 Viðfangsefni í tónmennt 

Þátttakendur voru spurðir út í atriði sem þeir gerðu með nemendum sínum 

í tónmenntakennslu almennt. Niðurstöður leiddu í ljós að algengast var að 

tónmenntakennarar létu nemendur sína syngja í kennslustundum. Þetta 

kemur heim og saman við niðurstöður úr rannsókn Helgu Rutar (2013) þar 



 

37 

sem segir að allir þátttakendur þeirrar rannsóknar nefndu söng sem einn af 

helstu þáttunum í sinni kennslu. Næst algengast er að nemendur hlusti á 

tónlist en 20% kennara sögðust alltaf láta nemendur sína gera það. 

Óalgengast var að kennarar létu nemendur sína vinna verkefni á blöðum 

eða í vinnubókum en 15% þátttakenda sögðust aldrei láta nemendur sína 

gera það og 59% svöruðu frekar/ mjög sjaldan. Velta má vöngum yfir hversu 

oft þeir þátttakendur sem svara með frekar/mjög sjaldan leggi fyrir verkefni 

á blöðum. Einu sinni í mánuði eða einu sinni á ári? Hafa ber í huga það 

misræmi sem getur verið á milli þess sem kennarar telja sig verja tíma 

sínum í og þess sem þeir raunverulega verja honum í (Orman, 2002). Miðað 

við þá fimm skóla sem ég hef heimsótt í vettvangsnáminu mínu var alls ekki 

óalgengt að sjá verkefni í tónmennt lögð fyrir á pappír. Hugsanlega gera þeir 

meira af slíkri verkefnavinnu en þeir gera sér grein fyrir. Það þykir hins vegar 

ekki jafn áhrifaríkt og skapandi að láta nemendur vinna tónmenntaverkefni 

á blöðum eins og að láta þau vinna verklegar æfingar. 

5.5 Aðgengi að tölvum 

Fyrst var athugað aðgengi þátttakenda að tölvum áður en spurt var út í 

algengi þess að þær væru notaðar. Í niðurstöðunum má sjá hversu gott 

aðgengið var en í ljós kom að langflestir eða 93% hafa aðgang að borðtölvu 

sem er álíka hlutfall og hjá þátttakendum í rannsókn þeirra Dammers og 

Richard (2009) í New Jersey þar sem allir höfðu yfir borðtölvu að ráða. Þetta 

hlutfall, 93%, er heldur hærra en það sem kom í ljós í rannsókn Helgu Rutar 

frá 2008 þar sem aðeins 47% tónmenntakennara í hennar rannsókn höfðu 

aðgang að tölvu til afnota í þeirra kennslu. Í rannsókn Dorfman (2008) frá 

Ohio var hlutfall þeirra tónlistarkennara sem höfðu tölvu inni í stofu hjá sér 

hins vegar aðeins 36,4%. Því verður aðgengi íslenskra tónmenntakennara að 

tölvum að teljast ágætt í samanburði.  

Skoðað var aðgengi þátttakenda að spjaldtölvum, en af reynslu minni í 

vettvangsnámi að dæma er orðið nokkuð algengt að kennarar séu komnir 

með eina spjaldtölvu til afnota. Oft eru nokkrar auka spjaldtölvur til innan 

skólans fyrir nemendur til afnota. Tæplega helmingur þátttakenda hefur 

aðgang að spjaldtölvu og 33% þeirra hafa aðgang að fleirum en einni 

spjaldtölvu. Til samanburðar sögðust aðeins 26% þátttakenda hafa aðgang 

að fleirum en einni borðtölvu. Þetta sýnir að meirihluti þeirra sem hafa 

aðgang að spjaldtölvu á annað borð hafa aðgang að fleirum en einni 

spjaldtölvu, öfugt við aðgengi að borðtölvum þar sem langt um fleiri hafa 

aðeins aðgang að einni slíkri.  

Þessi mikla bæting á aðgengi tónmenntakennara að tölvu inni í þeirra 

kennslustofu frá því að rannsókn Helgu Rutar (2008) var framkvæmd, úr 

47% upp í 93% getur skýrst af ýmsu. Árið 2011 setti Reykjavíkurborg sér 

stefnu sem felur í sér að grunnskólar séu í fararbroddi við nýtingu á nýjum 

upplýsingatæknibúnaði og er notkun spjaldtölva og tölvutækni almennt án 

efa ein af leiðunum (Ómar Örn, 2013). Hugsanlega má tengja þetta bætta 

aðgengi við að fyrsta námsefnið á íslensku fyrir tölvur í tónmennt kom út 

árið 2008, stuttu eftir að rannsókn Helgu Rutar var framkvæmd. Að lokum 

má nefna aukna áherslu á að kennarar noti miðlæga gagnagrunninn Mentor 

þar sem kennarar skrá inn alls kyns atriði um nemendur á borð við 

mætingu, hegðun og fleira. 

Þegar þátttakendur voru spurðir út í fjölda spjaldtölva sem þeir höfðu 

aðgang að fyrir nemendur sveiflaðist fjöldinn allt frá einni upp í tuttugu 

stykki. Þessu hef ég tekið eftir í vettvangsnámi mínu. Tækniþróun skólanna 

er mjög mislangt á veg komin. Sem dæmi eru myndvarpar enn í notkun í 

sumum skólum og sumstaðar hafa snjalltöflur (e. smartboards) nýlega verið 

teknar í notkun. Á sama tíma er starfsfólk í öðrum skólum hætt að nota 

snjalltöflur, nota borðtölvur lítið sem ekkert og eru farin að nota lítið tæki 

sem kallast Apple-tv sem tengist Apple spjaldtölvum og varpar myndum 

þeirra beint upp á vegg. 

5.6 Tíðni notkunar á tölvum í kennslu 

Niðurstöðurnar varpa ljósi á það hversu algengt það er að 

tónmenntakennarar nýti sér tölvur við kennslu, annars vegar borðtölvur og 

hins vegar spjaldtölvur. Taka ber fram að 40 þátttakendur svöruðu 

spurningunni um tíðni notkunar á borðtölvum og 30 fyrir spjaldtölvurnar. Í 

ljós kom að aðeins 4 af 40 nota tölvur alltaf í kennslu á meðan rúmlega 

helmingur eða 24 nota tölvur oftast/nokkuð oft. Enginn notar spjaldtölvur 

alltaf í kennslu og svara 9 þátttakendur því að þeir noti spjaldtölvur 

oftast/nokkuð oft. Til samanburðar sáust tölvur notaðar í tónmennt í 27% 

tilfella í síðustu starfsháttarannsókn (Gerður G. 2014). Það vekur athygli að 

10 manns völdu það að svara ekki spurningunni um tíðni notkunar á tölvum, 

þrátt fyrir að hafa tölvu inni í kennslustofu hjá sér. Einnig vekur athygli að 

30 þátttakendur svara spurningunni um tíðni notkunar á spjaldtölvum og 

svarar enginn því að hann noti aldrei spjaldtölvur við kennslu. Hins vegar 

svara einungis 25 manns því játandi að nota spjaldtölvur við kennslu. 

Hugsanleg skýring á því getur verið að í einhverjum tilfellum hafi 

þátttakendur ekki talið eigin notkun á spjaldtölvunum með sem notkun á 

þeim í kennslu.  

5.7 Verkefni unnin á tölvur 

Þegar þátttakendur voru spurðir hvernig þeir nýttu tölvur við kennslu voru 

svörin margvísleg. Algengast var að þátttakendur nefndu að þeir nýttu 

tölvurnar til að láta nemendur horfa á myndbönd og þá oftast á Youtube 

eða 48% þeirra sem notuðu tölvur á annað borð. Youtube er stærðarinnar 

upplýsingaveita og má þar finna verulegt magn af tónlist og myndböndum. 

Notkun á vefsíðunni er ókeypis og kemur því ekki á óvart að hún sé eins 

mikið notuð og raun ber vitni. Næst algengast var að kennarar notuðu 

tölvur til að hlusta á tónlist en ætla má að Youtube hafi verið notað til þess í 

einhverjum tilfellum. Í rannsókn Dorfman (2008) kemur fram að það að 

semja hljóð og tónverk er þriðja algengast á meðal tónlistarkennara í Ohio 

fylki. Þar er algengast að nemendur séu látnir vinna í tónlistarforritum þar 

sem þau fá aðstoð tölvunnar en í þessari rannsókn nefndu 12% þátttakenda 

að þeir notuðust við álíka verkefni á borðtölvur en 8% á spjaldtölvur. 

Sambærilegt verkefni í þessari rannsókn er líklega það sem nefnist 

tónlistarleikir en þar er átt við gagnvirkar vefsíður og forrit þar sem 

nemendur geta beðið tölvuna um aðstoð sé þess óskað og fá endurgjöf 

strax og leik er lokið.   

Áhugavert er að skoða hvort hægt sé að greina mun á notkun borðtölva 

annars vegar og spjaldtölva hins vegar. Svo virðist sem algengara sé að 

vinna að tónsköpun á spjaldtölvur og einnig er algengara að þær séu 

notaðar sem hljóðfæri. Borðtölvur eru hins vegar oftar notaðar þegar 

nemendur eru látnir hlusta á tónlist eða horfa á myndbönd. Af þessu má 

dæma að notkun á spjaldtölvum í kennslu krefst þess að nemendur séu 

virkari á meðan nemendur eru aðgerðalausari í þeim viðfangsefnum sem 

unnin eru á borðtölvur. Af niðurstöðum Jóhönnu (2014) úr rannsókn á 

notkun spjaldtölva á yngsta stigi eykur slík notkun einmitt áhuga og virkni 

nemenda í kennslustundum. Hlutfallið á milli þess að nota spjaldtölvur eða 

borðtölvur til upplýsingaöflunar er svipað sem og að nota þær til upptöku. 

Að vísu er forritið Garageband nefnt nokkuð oft en það er meðal annars 

öflugt sem upptökuforrit. 

Einnig er áhugavert að velta fyrir sér hvort notkun á spjaldtölvum hafi í 

för með sér nýja eða breytta kennsluhætti í tónmenntakennslu. Mörg þeirra 

forrita sem þátttakendur sögðust notast við vinna með mjög ólíka þætti 

tónlistar á borð við tónfræði, tónheyrn, fingrasetningar og ýmiss konar 

staðreyndaþekkingu. Í því samhengi má velta fyrir sér hvort þau verkefni 

sem áður voru lögð fyrir á pappír séu nú komin í spjaldtölvurnar. 

Eins og sést í niðurstöðunum má flokka þau forrit sem nefnd voru í tvo 

flokka þ.e. forrit sem vinna með hljóðvinnslu og upptökur og forrit sem 

vinna með og þjálfa tónfræði, tónheyrn og ýmsar staðreyndir. Lang flestir 

nefndu forritið Garageband en vinsældir þess má eflaust rekja til þess að 

það er sérstaklega hannað fyrir iPad og kemur uppsett á þeim þegar þeir 

eru keyptir. Það er mjög einfalt í notkun og það býður upp á fjölda 

möguleika auk upptöku og hljóðvinnslu. Forritið getur breytt spjaldtölvunni 

í alls kyns hljóðfæri sem allir geta spilað á. Fjöldi annarra forrita sem þjálfa 

ólíka hluti tónlistar eru til á vefnum. Nokkur áhugaverð forrit sem ekki komu 

fram í svörunum en vert er að nefna eru: Blob chorus ear training - forrit 

sem æfir nemendur í tónheyrn t.d. að greina takt, tónhæð o.fl. Music 

intervals - forrit sem þjálfar nemendur í að greina tónbil í nótnalestri. Music 

learning lab - forrit sem ætlað er að auka áhuga nemenda á tónlist og sem 

býður upp á fjölbreytta þjálfun tengdri tónlist. DoReMi 1-2-3 - forrit sem 

þjálfar nemendur á ólíkum tónstigum, mismunandi tónhæð o.fl. 

(itunes.apple.com). Ástæðan fyrir því að þessi forrit eru nefnd er vegna 

fjölbreyttra og ólíkra eiginleika þeirra ásamt því að þau eru öll ókeypis. 

Ekki er víst að allir sem nota spjaldtölvur í kennslu átti sig nákvæmlega á 

hvaða þætti tónlistar börn fá þjálfun í þegar þau spila ákveðna tónlistarleiki 

eða vinna í ákveðnum forritum. Þau forrit sem nefnd eru í niðurstöðum og 

vinna með tónfræði, tónheyrn og staðreyndaþekkingu vinna með verulega 

fjölbreytta þætti tónlistar. Í þessu samhengi má benda á hversu fáir 

þátttakendur segjast vinna með tónfræði samkvæmt niðurstöðunum. Þrátt 

fyrir að kennarar leggi tónfræðiverkefni ekki sérstaklega fyrir fá nemendur 

sem vinna í þessum forritum að öllum líkindum þjálfun í tónfræði og mörgu 

öðru. 

5.8 Skapandi vinnubrögð 

Þátttakendur voru beðnir um nefna nokkur skapandi verkefni sem þeir létu 

nemendur sýna vinna. Þetta var opin skrifleg spurning en það var gert til að 

hafa ekki áhrif á hugmyndir þátttakenda um í hverju skapandi vinnubrögð 

fælust.  

Enginn minntist á Biophilia verkefnið þegar spurt var um skapandi 

verkefni sem nemendur voru látnir vinna. Samt sem áður svöruðu 8 

þátttakendur í rannsókninni því játandi að hafa tekið þátt í Biophilia 

verkefninu. Þetta er áhugavert þar sem Biophilia verkefnið var hugsað 

sérstaklega til að gera tónsköpun aðgengilega fyrir börn og áhugafólk um 

tónlist. Ekki virðast allir sannfærðir um gæði sköpunarþáttar þessa verkefnis 

sér í lagi þeim er tengist kennslufræðilegu gildi þess en eins og Helga Rut 

(2014) bendir á í umfjöllun sinni um forritin þá er það galli hversu lokuð 

hönnunin á þeim sé. Hún segir þau takmörkuð við ákveðinn fyrirfram gefinn 

hljóðheim og því sé erfitt að yfirfæra þekkingu sem af notkun forritana hlýst 

yfir á önnur svið tónlistarsköpunar eða tónlistariðkunar. 

Nokkuð margir nefndu spjaldtölvur í svörum við þessari spurningu og þá 

oft þegar nefndar voru upptökur og útsetningar á lögum. Forritið 

Garageband var jafnan nefnt þegar um spjaldtölvunotkun var að ræða en 

það forrit er einungis aðgengilegt í iPad spjaldtölvum. Þetta gefur til kynna 

að  sú tegund spjaldtölva sé algengust innan skólanna. 

5.9 Samantekt 

Eins og umræðan sýnir þá leiddu niðurstöður rannsóknarinnar í ljós margar 

gagnlegar upplýsingar sem nota mætti til að svara rannsóknarspurningunni: 

Hversu algengt er og með hvaða hætti nýta tónmenntakennarar sér tölvur 

við kennslu sína? Samkvæmt niðurstöðunum hefur aðgengi 

tónmenntakennara að tölvum aukist töluvert á undanförnum árum og ný 

tækni á borð við spjaldtölvur hefur einnig rutt sér til rúms. Svo virðist sem 

tölvurnar nýtist best þegar kemur að ýmiss konar upplýsingaöflun.  

Megin munurinn á notkun spjaldtölva og almennra borðtölva virðist vera 

sá að þau verkefni sem nemendur vinna á spjaldtölvur krefjast þess að þeir 

séu virkir og ef til vill skapandi, samanber öll þau gagnvirku forrit sem í boði 

eru. Sú vinna sem fram fer í borðtölvunum virðist ekki krefjast eins mikillar 

virkni frá nemendum heldur eru þær frekar notaðar til hlustunar og áhorfs. 

Vert er að skoða frá hvaða viðfangsefnum sá tími sem fer í aukna notkun 

á tölvum er tekinn. Er einhverjum viðfangsefnum sleppt og ný viðfangsefni í 

formi tölvuforrita tekin inn í staðinn eða er sömu viðfangsefnunum sinnt, 

bara á annan hátt? Er hugsanlegt að þau verkefni sem venja var að leggja 

fyrir nemendur á pappír hafi færst yfir í form tónlistar ,,leikja" á tölvum? 

Hugsanlega er það ástæðan fyrir því hve fáir segjast leggja fyrir verkefni á 

blöðum.  

6 Lokaorð 

Niðurstöður rannsóknarinnar liggja nú fyrir og greinilegt er að 

tónmenntakennarar eru talsvert að nýta sér tölvur í kennslu. Enn er mun 

algengara að notast sé við hefðbundna borð- eða fartölvu en nýlegar 

rannsóknir sýna að spjaldtölvuvæðing skólanna sé nú þegar hafin og 

ómögulegt að segja hvað hún beri í skauti sér. Mikilvægt er að styðja við og 

aðstoða þá kennara sem sýna aukinni tækninotkun áhuga en fyrir óreynda 

kennara getur hin mikla flóra tölvuforrita verið djúp laug að stökkva út í. 

Ekki síður vegna þess hve fær börnin eru í að nýta sér slík tæki og því gæti 

kennari verið fljótur að tapa yfirumsjón með notkuninni. 

Niðurstöðurnar gefa góða vísbendingu um algengi þess að íslenskir 

tónmenntakennarar nýti sér tölvutæknina við kennslu en samt er margt 

sem mætti kanna betur. Áhugavert væri að skoða áhrifin sem tölvunotkun í 

tónmenntakennslu hefur á börn og kennara. Sérstaklega á þá nemendur 

sem hafa litla sem enga þekkingu á tónlist eða hljóðfæraleik. Tæki á borð 

við spjaldtölvur gera öllum kleift að taka þátt í að semja og flytja tónlist í 

hljómsveit. Því má segja að með þeim sé hægt að brúa ákveðið bil og þannig 

virkja alla nemendur til að taka þátt. Einnig mætti skoða hvort 

kennsluhættir hafi breyst eða hvort nýir kennsluhættir hafi verið teknir upp 

með tilkomu spjaldtölvanna.  

Þessi rannsókn er fyrsta sinnar tegundar hér á landi og gefur vonandi 

gagnlegar vísbendingar um tónmenntakennslu og áhrif spjaldtölvuvæðingar 

á kennsluhætti í tónmennt. Merkilegt er sjá hversu fljótir kennarar eru að 

aðlaga notkunarmöguleika spjaldtölvunnar við sína kennsluhætti síðan hún 

leit fyrst dagsins ljós árið 2010. Af niðurstöðunum má ætla að notkun á 

spjaldtölvum í kennslu geti bætt námið og veitt kennurum aukin tækifæri til 

að efla virkni og sköpunargáfur nemenda. Markmiði rannsóknarinnar var 

náð, því upplýsingar fengust um tölvukost tónmenntakennara og tillögur 

um hvernig hægt sé að nýta þær við kennslu. Upplýsingarnar sem fengust 

munu fyrst og fremst nýtast þeim sem vilja auka tónlistartengda notkun á 

spjaldtölvum og munu þær koma til með að nýtast höfundi vel í starfi. 

